
MINUTI

Il-Minuti tal-Laqgħat Nri 52 u 53 li saru fis-6 u fid-19 ta’ Novembru 2019, rispettivament, ġew konfermati.

IĊ-CHAIRPERSON (Onor. Beppe Fenech Adami):  Insellmilkom u nilqagħkom għal din il-laqgħa tal-Kumitat Permanenti dwar il-Kontijiet Pubbliċi. 

Ngħaddu mal-ewwel għall-item li jmiss fuq l-aġenda.

TALBA TAL-KAP TAL-OPPOŻIZZJONI U L-ONOR. ROBERT ARRIGO KIF IMNIŻŻLA FL-ITTRA TAT-28 TA’ JANNAR 2020 LI TITTRATTA L-KUNTRATT IFFIRMAT BEJN L-AWTORITÀ TAT-TURIŻMU U L-ONOR. KONRAD MIZZI (Dok. 80)

IĊ-CHAIRPERSON:  Bħala retroscena tajjeb ngħid li l-aħħar li ltaqa’ dan il-Kumitat kien fis-6 ta’ Novembru 2019. F’dik il-laqgħa kienet ġiet magħluqa d-diskussjoni fuq suġġett magħżul minn rappreżentanti tan-naħa tal-Gvern, u peress li l-prassi li jadotta dan il-Kumitat, almenu kemm ili nippresjedih jien, hija li jkun hemm alternanza tas-suġġetti proposti bejn ir-rappreżentanti tal-Gvern u r-rappreżentanti tal-Oppożizzjoni, u peress li l-aħħar suġġett li ddiskutejna kien propost mill-Membri tan-naħa tal-Gvern, konna aġġornajna, għal data li dakinhar ma kenitx definita, bl-intiża li l-item li jmiss għad-diskussjoni jkun magħżul min-naħa tal-Oppożizzjoni. Lejn il-bidu tal-ġimgħa l-oħra jien infurmajt lis-segretarja ta’ dan il-Kumitat li kien il-ħsieb tiegħi li nlaqqa’ l-Kumitat illum, stennejt sakemm jiġu appuntati Membri ġodda f’dan il-Kumitat għax stajt nifhem li minħabba t-tibdil li kien hemm fil-Kabinett kienu se jinħatru Membri ġodda, u b’kordinazzjoni bejn il-Whips u anke miegħi personalment, ġiet miftehema l-ġurnata tal-lum. Effettivament nhar il-Ġimgħa li għadda, jiġifieri kważi ġimgħa ilu, infurmajt lis-segretarja ta’ dan il-Kumitat li l-item magħżul min-naħa tal-Oppożizzjoni huwa dak li għandna fuq l-aġenda llum, u sal-bieraħ filgħaxija ma kien hemm ebda oġġezzjoni, jew talba, jew mistoqsijiet fuq din il-materja. Nifhem li lbieraħ filgħaxija saret talba għal ruling mill-Onor. Glenn Bedingfield f’isem in-naħa tal-Gvern, però nista’ ngħid li s’issa jien m’għandi ebda ruling min-naħa tas-Sedja u m’għandi ebda ordni biex din id-diskussjoni ma ssirx.  Irrid ngħid li in linea ma’ rulings preċedenti tal-Ispeaker tal-Kamra diversament preseduta, diġà ġie stabbilit il-punt li l-aġenda ta’ dan il-Kumitat tiġi determinata miċ-Chairperson tal-Kumitat. Hemm diversi rulings f’dan is-sens, partikolarment dak mogħti mill-Ispeaker Michael Frendo. Irrid ngħid ukoll illi kieku n-naħa tal-Gvern kellha xi oġġezzjoni,  ma kellhiex tħalli sa lejliet il-laqgħa għax huwa naturali li l-Ispeaker ma setax jagħti r-ruling qabel tibda din il-laqgħa. Jien, fin-nuqqas ta’ ruling li jordnali li m’għandix inkompli nipproċedi b’din l-aġenda, inħoss li dan il-Kumitat għandu jipproċedi kif kien miftiehem, bix-xhieda jkunu s-Sur Johann Buttigieg, li huwa ċ-Chief Executive Officer (CEO) tal-Malta Tourism Authority (MTA), u l-Onor. Konrad Mizzi. Għaldaqstant nitlob li jissejjaħ l-ewwel xhud li huwa s-Sur Johann Buttigieg.

ONOR. GLENN BEDINGFIELD: Mr Chairman, jekk jogħġbok, xtaqt nagħmel intervent qabel jissejjaħ l-ewwel xhud.  Kif taf, u kif għedt inti ftit ilu, f’dan l-istadju aħna oġġezzjonajna għall-aġenda għax għandna dubji dwar kemm dak li qed jintalab li jiġi diskuss min-naħa tal-Oppożizzjoni huwa fil-kompetenza ta’ dan il-Kumitat. Naturalment, kif għedt tajjeb inti, il-President għandu dritt li jagħmel l-aġenda, però skont l-istess ruling mogħti mill-Ispeaker Michael Frendo li semmejt aktar qabel inti, jingħad li “xejn ma jwaqqaf lil xi membru li...jikkonstesta xi item partikolari fuq l-Aġenda li jkun qed jiġi propost, jew anke jipproponi li item jitqiegħed fuq l-Aġenda, u li wkoll jitlob vot fuq dan”. Aħna, filwaqt li m’għandna xejn kontra li dan il-kuntratt jiġi diskuss, irridu li jkollna moħħna mistrieħ li dan il-Kumitat għandu l-kompetenza li jiddiskuti dan il-kuntratt, u għalhekk se nkunu qed nitolbu vot dwar dan, sakemm jingħata ruling mill-Ispeaker.

IĊ-CHAIRPERSON: Il-Ministru José Herrera.

ONOR. JOSÉ HERRERA (Ministru għall-Wirt Nazzjonali, l-Arti u l-Gvern Lokali): Sur President, bażikament li qed jingħad huwa li qabel il-laqgħa tal-lum saret talba lill-Ispeaker, f’termini tal-istess Ordnijiet Permanenti, fejn intalab jiġi ċċarat jekk dan il-Kumitat huwiex kompetenti li jeżamina din il-kwestjoni fit-termini ta’ Artiklu 120E tal-Ordnijiet Permanenti tal-Kamra. Bażikament qed jitqajjem dubju, u għalhekk qed jintalab ruling tal-Ispeaker jekk attwalment dan il-Kumitat għandux il-kompetenza u l-ġurisdizzjoni. Bażikament jidher li t-talba tal-Kap tal-Oppożizzjoni u tal-Viċi Kap tal-Partit Nazzjonalista, l-Onor. Robert Arrigo, ġiet intavolata fit-termini ta’ Artiklu 120E (1) (h), fis-sens li l-Kumitat għandu:

“(h) jirrapporta lill-Kamra dwar kull bidla li jqis li tkun desiderabbli, dwar l-għamla tal-kontijiet, dwar il-mod kif dawn jinżammu, dwar id-dħul jew il-ħruġ jew il-kontroll tal-flus.”.

Minn stqarrija uffiċjali li ħarġet il-Ministru għat-Turiżmu ngħad li ma ħarġux flus u allura qamet riżerva dwar jekk attwalment dan il-Kumitat għandux kompetenza li jiddiskuti din il-materja. Allura li qed jitlob l-Onor. Glenn Bedingfield mhuwiex li dan il-Kumitat ma jindirizzax din il-kwestjoni, imma li jirrisopprasjedi a finchè ma jkunx hemm id-deċiżjoni meħuda mis-Sedja, l-ewwel nett għall-finijiet ta’ rispett lejn il-ġerarkija tal-Parlament fuq kwestjoni proċedurali – l-Ispeaker huwa l-President tal-Kamra u at the end of the day dawn il-Kumitati huma l-lungo mane tal-istess Parlament u allura ġerarkikament huwa l-Ispeaker li jrid jagħti ruling fuq kwestjonijiet proċedurali – u anke għall-fatt li f’dan l-istadju hemm talba intavolata quddiem is-Sedja u għalhekk ikun iktar prattikabbli u iktar tagħmel sens li wieħed jistenna. Dan għaliex jekk inkomplu u għada jew pitgħada jkollok ruling a contrario senso, jista’ jagħti lok li inti jkollok dak li fil-liġi ngħidulu confuso, jiġifieri jkollok proċeduri għaddejjin li ex post facto jkunu ġew iddikjarati nulli jew li mhux suppost ġew ammessi. Aħna m’aħniex qegħdin ngħidu li kwestjoni bħal din m’għandhiex tiġi eżaminata, għax jekk ma jkollux kompetenza dan il-Kumitat ma jfissirx li m’hemmx metodi oħra anke fuq livell ta’ Parlament fejn tista’ tiġi diskussa għax tista’ tiġi diskussa permezz ta’ mozzjoni quddiem il-Plenarja jew issir investigazzjoni mill-Awditur Ġenerali. Jiġifieri jien personalment m’iniex qed ngħid li bl-ebda mod ma rrid li din il-kwestjoni ma tiġix indirizzata jew eżaminata, però tenut kont li bħala deputati nqajjmu kwestjonijiet li għandhom x’jaqsmu mal-Ordnijiet Permanenti tal-Kamra tad-Deputati. 

IĊ-CHAIRPERSON: L-Onor. Chris Said.
ONOR. CHRIS SAID: Sur President, naħseb li huwa ċar li n-naħa tal-Gvern ma tridx li tiddiskuti dan il-kuntratt, għax kieku huwa minnu dak li qal l-Onor. Bedingfield, jiġifieri li m’għandhomx problema li jiġi diskuss, allura konna nibdew id-diskussjoni fuqu – kif ngħidu bil-Malti, il-ftira sħuna tajba – ħalli naraw x’ġara, naraw jekk kienx hemm xi ħaġa li ma saritx kif suppost, u allura l-Kumitat ikun jista’ jagħmel ix-xogħol tiegħu.  Il-fatt li jintalab ruling proprju fis-7:00 p.m. lejliet li kellu jiltaqa’ dan il-Kumitat, dwar jekk il-Kumitat jistax jisma’ jew le dan il-każ, juri biċ-ċar li dan kien intiż biex iżomm lil dan il-Kumitat milli llum jibda x-xogħol tiegħu u jisma’ x-xhieda li jrid jisma’. 

L-Onor. Josè Herrera qal li dan jaqa’ taħt sub-paragrafu (h) ta’ Standing Order 120E (1) li jitkellem dwar il-Kumitat Permanenti dwar il-Kontijiet Pubbliċi, però fil-fatt dan jaqa’ wkoll taħt sub-paragrafi (b) u (ċ) tal-istess artiklu. Il-kuntratt li aħna qed nitolbu li jiġi diskuss u li anke jinġiebu persuni jixhdu dwaru f’dan il-Kumitat, huwa kuntratt li sar minn awtorità pubblika, jinvolvi spejjeż pubbliċi, u allura jaqa’, nerġa’ ngħid, mhux biss taħt sub-paragrafu (h) imma anke taħt sub-paragrafi (b) u (ċ) ta’ artiklu 120E (1) tal-Ordnijiet Permanenti.

Rigward l-argument li m’għaddewx flus, veru li kien hemm dikjarazzjoni mill-Ministru responsabbli fejn qalet li flus m’għaddewx, u jien ma niddubitahiex, però naħseb li xogħol dan il-Kumitat huwa wkoll li jara kif xi ħadd kien diġà rabat lil awtorità pubblika, bħalma hija l-MTA, biex tikkommetti aktar minn €80,000 jew €90,000 fis-sena fuq dan il-kuntratt ma eks ministru li kien għadu kemm spiċċa mill-kariga tiegħu, u li inċidentalment kien responsabbli mill-istess qasam.

B’riferenza għal dak li qalu diversi rulings, li jħallu l-kompetenza f’idejn iċ-chairman tal-Kumitat biex issir l-aġenda u biex l-aġenda tinġieb biex tkun tista’ ssir id-diskussjoni, wieħed jista’ jitlob li jieħu vot biex jassigura li d-diskussjoni ma ssirx illum, u hawnhekk fejn tintuża r-regola ta’ min għandu l-maġġoranza.  Jekk intom tridu timxu f’dik il-linja, allura mbagħad inħallu lill-pubbliku jiddeċiedi min qed jipprova jżomm milli ssir id-diskussjoni fuq kuntratt ta’ dan it-tip li bla dubju ta’ xejn in-nies qed jistennew l-ispjegazzjonijiet dwaru, qed jistennew biex ikunu jafu min għamlu u min ordna li jsir, imma l-Gvern ovvjament qed jipprova jagħmel minn kollox biex ma naslux s’hemm. 

ONOR. GLENN BEDINGFIELD:   Kif diġà għedt jien u kif qal l-Onor. Herrera, aħna kulma rridu huwa li jkollna serħan il-moħħ li dan il-Kumitat għandu l-kompetenza li jiddiskuti dan is-suġġett.  Sub-paragrafi (b) u (c) ta’ artiklu 120E (1), li semma l-Onor. Said, jgħidu li dan il-Kumitat jista’ jeżamina:

“(b) jifli  kull  spiża  bħalma  hemm  imsemmi  fl-artikoli 103 (3) u 104 tal-Kostituzzjoni;
(ċ) jeżamina l-kontijiet ta’ awtoritajiet statutorji, inklużi organizzazzjonijiet  parastatali,  li  l-kontijiet  tagħhom huma ppreżentati lill-Parlament.”.

F’dan il-każ m’għandna ebda kont ippreżentat fil-Parlament u m’għandna l-ebda spiża li ġiet quddiemna, anzi ma kienx hemm spiża għax dan il-kuntratt ġie annullat.  U allura aħna qed nistaqsu jekk ġaladarba dan il-kuntratt ġie annullat u allura llum ma jeżistix, dan il-Kumitat għandux il-kompetenza li jiddiskuti xi ħaġa li ma saritx.  Jekk dan il-Kumitat għandu tali kompetenza, nistennew ir-ruling tal-Ispeaker, niġu hawnhekk u nitkellmu.  Jiġifieri kulma qed ngħidu huwa li għandna nistennew ir-ruling tal-Ispeaker.  Jien għamilt it-talba għar-ruling ilbieraħ għax ilbieraħ deher fuq l-aġenda tal-Parlament taħt l-Ordnijiet tal-Ġurnata, u allura fis-7:00 p.m., meta nqara l-Aġġornament, għamilt l-oġġezzjoni u t-talba  tiegħi.

IĊ-CHAIRPERSON:  Onor. Bedingfield, inti taf biżżejjed li din il-laqgħa ilha miftehma mill-ġimgħa ta’ qabel u l-item tal-lum ġie deċiż u kkomunikat, wara li tkellimna fuqu...

ONOR. GLENN BEDINGFIELD:  Imma deher fuq l-aġenda lbieraħ. U mkien m’hemm imniżżel sa meta tista’ toġġezzjona.

IĊ-CHAIRPERSON:  ...u fl-ebda mument ma qajjimt xi problema dwar din il-materja.  Probabbilment, ilbieraħ xi ħadd ordnalkom biex tagħmlu dak li għamiltu u llum qegħdin hawnhekk...  Li nista’ ngħid hu...

ONOR. GLENN BEDINGFIELD:  Qed tgħid hekk biex tkun għaddejt kumment politiku!

IĊ-CHAIRPERSON:  Li qed ngħid huwa li f’dan l-istadju jien m’għandi ebda ordni, komunikazzjoni, jew talba mill-Ispeaker biex ma nipproċedux bl-aġenda li għandna quddiemna.  Jien għandi l-konfort li l-aġenda ġiet iċċirkolata kif jitolbu l-Istanding Orders, anzi mort oltre għax għalkemm ma kellix bżonn nagħmel hekk, għaddejthielkom minn qabel, bl-intenzjoni li niddiskutu din il-materja.  Jien ħadt il-briga li nistenna li jiġi kompost dan il-Kumitat li, nerġa’ ngħid, ilu ma jiltaqa’ minn Novembru li għadda minħabba l-kriżi u t-tgħaffiġ li kellkom fil-Gvern u llum il-poplu Malti jippretendi li dan il-Kumitat jipproċedi biex jibda jisma’ d-dettalji ta’ dan il-kuntratt ħalli mbagħad inkunu nafu jekk għaddewx flus jew le, inkunu nafu jekk il-kuntratt ġiex ikkanċellat jew le, inkunu nafu jekk l-Onor. Konrad Mizzi ħax xi ħaġa jew le, u nkunu nafu d-dettalji kollha.  Għax mhux imbilli tiġi hawnhekk illum u tgħidli li m’għaddewx flus.  Jien naf x’għaddew!  Għax qalet hekk il-Ministru?  Jien irrid nisma’ mingħand l-MTA jekk għaddewx flus.  Il-Ministru qaltilna li dan il-kuntratt ġie rexiss, bħal dak li qallu inti tista’ taqbad u tirrexindi kuntratt unilateralment, waħdek!  Ikollok ftehim bejn tnejn u l-Ministru taqbad u tiddeċiedi li tikkanċella dak il-kuntratt!  Hawnhekk hawn ħafna avukati...

ONOR. GLENN BEDINGFIELD:  M’aħniex qed nidħlu fil-mertu hawnhekk imma qed nitkellmu fuq proċedura.

IĊ-CHAIRPERSON:  Appuntu.  Inti semmejt il-każ u għedtli li dan il-kuntratt ġie kkanċellat u m’għaddewx flus.   Dak huwa mertu.  Issa jien qed ngħidlek li aħna, min-naħa tal-Oppożizzjoni, irridu l-konfort billi nidħlu fil-fond fuq jekk għaddewx flus jew le, għalfejn ma laħqux għaddew flus, u jekk hemmx implikazzjonijiet legali.  Għax nerġa’ ngħid, mhux billi l-Ministru tgħid li dak il-kuntratt ġie kkanċellat għax jista’ jkun li l-Onor. Konrad Mizzi, assistit mill-abbli avukat tiegħu, jingħata parir biex ifittex lill-Gvern talli kkanċella kuntratt, li fil-fehma tiegħu kien validu, b’mod unilaterali.  Allura hija simplistika ħafna li tgħid li m’għandniex niddiskutu dan il-kuntratt għax ġie kkanċellat.  Ikkanċellat!?  Mela kuntratt tikkanċellah meta trid u x’ħin trid?  Jew għax tgħidu li m’għaddewx flus.  M’għaddewx flus?!  Il-Bambin biss jaf kemm għaddew flus f’dawn l-istejjer kbar ta’ korruzzjoni li smajna!  Aħna rridu d-dettalji, u naħseb li l-poplu Malti qed jistenna li wara li dan il-Kumitat ilu ma jiltaqa’ għal xahrejn u nofs minħabba l-kriżi li kien hemm fil-Gvern, għall-inqas illum nibagħtu sinjal li n-naħa tal-Gvern tgħallmu xi ħaġa; tgħallmu li issa huwa l-mument li jkunu trasparenti fuq kollox u ma jibqgħux jiddefendu lil min hu ħażin.

ONOR. GLENN BEDINGFIELD:  It-trasparenza qatt ma kienet problema għalina u mhijiex se tkun problema, però l-poplu jrid ikollu l-konfort ukoll li aħna qed nimxu mal-proċedura.  Aħna m’aħniex qed ngħidulkom li ma rridux niddiskutuh imma qed ngħidu li għandna nistennew ir-ruling tal-Ispeaker.  Aħna, kif għandna d-dritt kollu f’dan l-istadju nagħmlu, qed noġġezzjonaw għall-aġenda kif proposta min-naħa tal-Oppożizzjoni, jekk hemm bżonn nieħdu vot imbagħad nistennew lill-Ispeaker u nerġgħu nagħmlu laqgħa oħra.

ONOR. JOSÈ HERRERA:  Sur President, xtaqt inżid xi ħaġa, u m’iniex se nidħol fuq il-mertu dwar għaliex saret din it-talba biex jiġi eżaminat dan il-kuntratt minn dan il-Kumitat.  Probabbilment kieku jien kont fl-oppożizzjoni ukoll kont nittanta li nissindika dak id-dokument quddiem dan il-Kumitat, ħalli nkun qed nitkellem ċar u tond bla riżervi, però m’iniex se noqgħod niddibatti legalment taħt liema sections eċċ.  Jien ma nafx taħt liema artiklu partikolari saret din it-talba imma żgur li l-kollega, l-Onor. Chris Said, għandu żball meta qed jitkellem dwar sub-paragrafu (c) tal-Ordni Permanenti 120E (1) għax dak qed jitkellem fuq id-dritt ta’ dan il-Kumitat li jiskrutinja l-estimi li jiġu ppreżentati quddiem il-plenarja.  Dan ma jfissirx li ma tistax titlob li ssir investigazzjoni permezz ta’ xi section oħra, imma żgur mhux permezz ta’ dik is-section. Però m’iniex se nidħol fil-mertu għax dak huwa dibattitu akkademiku u legali, u mitt avukat, mitt fehma.  (Interruzzjonijiet)  Le m’iniex qed nikkontestaha; hija rrilevanti.  

Sur President, il-punt li xtaqt inqajjem huwa – u nixtieq li forsi jkun hemm kjarifika min-naħa tiegħek għax naħseb li din qatt ma ġrat u nixtieq li f’dan l-istadju jkolli risposta – dwar xi tkun il-konsegwenza jekk ex post facto jkollna ruling… Għax tajjeb jew ħażin intalab ruling mis-Sedja, u jien xtaqt li għall-fini ta’ kjarezza ġuridika nkun naf xi tkun il-konsegwenza jekk l-Ispeaker jagħti ruling favorevoli għat-talba li saret mill-Onor. Glenn Bedingfield. 

IĊ-CHAIRPERSON: Il-konsegwenzi ta’ x’jiġri f’dak il-każ jarah l-Ispeaker, li hu żgur huwa li probabbilment intom tkunu b’suċċess ibblokkajtu investigazzjoni minn dan il-Kumitat biex naraw x’kien fih il-kuntratt skandaluż tal-Onor. Konrad Mizzi. M’għandix dubju li aħna qegħdin hawnhekk biex… (Interruzzjonijiet) Iva, jien qed ngħidlek li jekk l-Ispeaker jordna li dan il-Kumitat ma jipproċedix bit-talba allura nkunu ġejna f’sitwazzjoni fejn l-Ispeaker ikun laqa’ t-talba tal-Gvern biex il-kuntratt tal-Onor. Konrad Mizzi ma jiġix investigat. Naturalment, ir-responsabilità għal ruling bħal dak jerfagħha min ikun ħadha, jiġifieri l-Ispeaker. 

ONOR. KAROL AQUILINA: Sur President, jien naħseb li din il-kwestjoni nistgħu nsolvuha faċilment.  L-Onor. Herrera rrifera għal sub-paragrafu (c) tal-Ordni Permanenti 120E (1) li jgħid li dan il-Kumitat għandu dritt “jeżamina l-kontijiet ta’ awtoritajiet statutorji, inklużi organizzazzjonijiet parastatali, li l-kontijiet tagħhom huma ppreżentati lill-Parlament”. L-Onor. Herrera ġustament semma wkoll li dawk jinkludu l-estimi finanzjarji, u allura faċilment nistgħu nsolvu din il-kwestjoni billi nirriferu għal dokument numru 3,448 imqiegħed fuq il-Mejda tal-Kamra fit-13 ta’ Mejju 2019 li huma l-Estimi Finanzjarji tal-MTA għas-sena 2019. Il-kuntratt imsemmi jaqa’ f’dak il-perjodu u allura dan il-Kumitat, in forza ta’ dan id-dokument imqiegħed fuq il-Mejda tal-Kamra u in forza ta’ sub-paragrafu (c) tal-Ordni Permanenti 120E (1), huwa in regola, u l-laqgħa tal-lum tista’ tkompli għax dak il-kuntratt jaqa’ fil-perjodu tal-estimi finanzjarji kif imqiegħda fuq il-Mejda tal-Kamra. 

ONOR. GLENN BEDINGFIELD: Liema hu dak il-perjodu? 

ONOR. KAROL AQUILINA: L-1 ta’ Jannar 2019 sal-31 ta’ Diċembru 2019.  Dak id-dokument huwa mqiegħed fuq il-Mejda tal-Kamra. 

ONOR. GLENN BEDINGFIELD: Dawk huma l-estimi finanzjarji. Aħna hawnhekk għandna kuntratt partikolari u ma jkoprix dak il-perjodu. 

IĊ-CHAIRPERSON: Jien qed nifhem li minn dak li hemm fl-estimi finanzjarji ried jitħallas il-kuntratt.

ONOR. KAROL AQUILINA: Onor. Bedingfield, il-kuntratt sar… 

ONOR. JOSÈ HERRERA: Meta ġew ippreżentati l-estimi? 

ONOR. KAROL AQUILINA: L-estimi ġew ippreżentati fit-13 ta’ Mejju 2019 u jkopri l-perjodu sal-aħħar ta’ Diċembru 2019. 

ONOR. GLENN BEDINGFIELD: U l-kuntratt meta sar? 

ONOR. KAROL AQUILINA: Il-kuntratt sar fid-9 ta’ Diċembru 2019. 

ONOR. JOSÈ HERRERA: Il-kontenut trid teżamina. 

ONOR. GLENN BEDINGFIELD: Ġaladarba għandna nuqqas ta’ qbil fuq dan ukoll, allura mmorru għand l-Ispeaker ħalli jagħti r-ruling tiegħu u aħna noqogħdu fuq dak li jgħid hu. 

ONOR. KAROL AQUILINA: Onor. Bedingfield, qed nitkellmu fuq estimi finanzjarji li dan il-Kumitat għandu l-poter li jeżamina.   Apparti minn hekk, sub-paragrafu (g) ta’ Standing Order 120E (1) jgħid ukoll li dan il-Kumitat għandu: 

“jirrapporta lill-Kamra dwar kull kont, rapport jew dokument imsemmija fis-subparagrafi ta’ qabel dan il-paragrafu;”.

Jiġifieri t-talba tagħna doppjament taqa’ taħt l-Istanding Orders. Allura ladarba hemm id-dokument li jirriferi għall-perjodu li fih ingħata l-kuntratt – nispera almenu li taċċettaw li dan il-kuntratt ingħata fil-perjodu mill-1 ta’ Jannar 2019 sal-aħħar ta’ Diċembru 2019 – u ċioè d-9 ta’ Diċembru, kif irrappurtat fil-media, u dan huwa parti min-nefqa tas-sena li għaddiet, allura huwa skont l-iStanding Orders.  

ONOR. JOSÈ  HERRERA: Kieku t-talba tal-Kap tal-Oppożizzjoni – u hawnhekk qed nitkellem b’mod akkademiku u legali – saret biex niddiskutu l-estimi ta’ qualsiasi sena, mhux bilfors ta’ din is-sena, ta’ xi entità li bil-liġi hija obbligata tippreżenta l-estimi fil-Parlament, allura konna niddibattu l-estimi għax dan il-Kumitat għandu l-kompetenza li jagħmel dan, u konsegwenzali għal li wieħed jeżamina l-estimi allura wieħed jista’ jitlob qualsiasi dokument u jħarrek qualsiasi xhud, però t-talba mhijiex biex jiġu nvestigati l-estimi. Hemm preżunzjoni li għax inti tlabt biex tinvestiga kuntratt, allura inti qiegħed litteralment tinferixxi biex teżamina l-estimi, imma mhuwiex il-każ. Għalhekk wieħed irid ikun kawt u attent kif jintavola t-talba tiegħu. 

ONOR. CHRIS SAID: Jien xtaqt nagħmel żewġ punti żgħar, Sur President. L-ewwel punt huwa li anke jekk għall-grazzja tal-argument m’għaddiex pagament lill-Onor. Konrad Mizzi, ħadd ma qal jekk fil-perjodu mid-9 ta’ Diċembru sa meta ġie suppost kkanċellat dal-kuntratt, l-Onor. Mizzi kellux driver, kellux karozza, u xtrawlux l-equipment biex ikun jista’ jaħdem. Dawk kollha huma flus pubbliċi u dawn kollha jridu joħorġu waqt l-investigazzjoni u waqt ix-xhieda li tingħata minn dak li rridu nressqu quddiem dan il-Kumitat. U dan jista’ joħroġ biss jekk il-laqgħat ta’ dan il-Kumitat jibqgħu sejrin.

Ovvjament jien nifhem li dan huwa kuntratt li ġab lin-naħa tal-Gvern f’sitwazzjoni inkrepattiva ħafna u allura nifhem ukoll li qed jagħmlu minn kollox biex isibu l-punt legali kif iżommu milli dan il-Kumitat ikompli miexi ’l quddiem bix-xogħol tiegħu, però fl-aħħar mill-aħħar aħna lkoll eletti mill-poplu u għandna responsabilità lejn il-poplu.  U l-poplu jrid risposti dwar dak li ġara, u r-risposti li jrid huma l-aktar risposti sempliċi, imma jekk se tkomplu għaddejjin b’dan il-mod li tużaw il-maġġoranza u tużaw lill-Ispeaker eċċ. biex iżommu milli dan isir, tkunu qegħdin ixxekklu milli l-poplu jingħata dan is-sodisfazzjon li għandu dritt għalih.

ONOR. GLENN BEDINGFIELD: Onor. Said, aħna ma rridu nużaw lil ħadd, biex toqgħod ftit attent kif tuża kliemek, jekk jogħġbok. Kulma rridu aħna huwa li jkollna s-serħan il-moħħ li dan il-Kumitat għandu l-kompetenza li jiddiskuti dan is-suġġett. Kif għandna dritt nagħmlu, aħna qegħdin noġġezzjonaw għall-aġenda u kulma qed nitolbu hu li d-diskussjoni li kellha ssir illum tkun sospiża sakemm jingħata r-ruling. Dak kulma qegħdin nitolbu.

ONOR. ALEX MUSCAT (Segretarju Parlamentari fil-Ministeru għall-Intern, Sigurtà Nazzjonali u l-Infurzar tal-Liġi): Onor. Kollegi, din hija sitwazzjoni li kont fiha diġà jien f’kumitat ieħor meta ntlabt mill-Oppożizzjoni biex nimxi kontra l-liġi. Kont tlabt għal ruling wieħed, tnejn, u l-Ispeaker għamilha ċara li meta ġejt imbuttat f’dik id-direzzjoni – u forsi kien messni ħadt parir dwar dan qabel – jien, bħala Chairman tal-Kumitat Permanenti dwar l-Ambjent u l-Ippjanar tal-Iżvilupp, kont qiegħed out of order għax kont smajt it-talba li kienet għamlitli l-Oppożizzjoni u tellajt materja għad-diskussjoni fil-Kumitat li jien kont nippresjedi. Jien ma nixtieqx li nerġa’ niġi f’dik is-sitwazzjoni.  Aħna, tan-naħa tal-Gvern, qed nagħmluha ċarissima li m’għandna l-ebda problema niddiskutu kwalunkwe materja, basta nirrispettaw ir-regoli ta’ dan il-Parlament. Issa nispera li m’intomx qed tgħidulna biex niġu naqgħu u nqumu mir-regoli f’din l-ogħla istituzzjoni tal-pajjiż! Nispera li m’intomx qed tgħidulna li għax il-Kap tal-Oppożizzjoni, l-Onor. Adrian Delia, qalilna biex niddiskutu din il-materja, allura għandna ninjoraw dawk ir-regoli u nipproċedu b’din id-diskussjoni! Kulma qed nitolbu aħna huwa l-konfort tal-Ispeaker li jekk se niddiskutu tali materja ma nkunux out of order. Il-materja niddiskutuha bla nkwiet ta’ xejn, imma l-ewwel irridu naraw li qed nimxu mal-liġi. Jien naħseb l-aħħar ħaġa li rridu nagħmlu aħna d-Deputati rappreżentanti tal-poplu hija li b’xi mod niksru l-liġi b’mod flagranti fil-Kumitat Permanenti dwar il-Kontijiet Pubbliċi!  Jien nifhem l-għatx politiku u l-akkaniżmu kontra l-individwu, dan nifhmu u kien from day one, jiġifieri nifhem li l-Oppożizzjoni hija akkanita mmens biex tiddiskuti...

IĊ-CHAIRPERSON:  Vittma innoċernti, miskina!

ONOR. ALEX MUSCAT:  Ippermettili, Sur President, jien ma waqqaftekx.  Kont qed ngħid li nifhem li l-Oppożizzjoni hija akkanita mmens biex tiddiskuti dan is-suġġett, u għandha kull dritt tipprova tiskorja l-punti politiċi tagħha, imma mhux a skapitu li niksru l-liġi. U dan biex ma nistennewx possibbilment ġurnata! Jien ma nafx meta se jagħti r-ruling l-Ispeaker, però dan l-Ispeaker għandu reputazzjoni li ma jdumx ħafna biex jagħtihom ir-rulings, jiġifieri possibbilment nerġgħu niġu hawn bħal-lum ġimgħa wara li jkun tana r-ruling l-Ispeaker. U jien qed nitkellem mill-esperjenza għax l-Ispeaker lili stess kien iċċensurani għax qal li jien kont iddiskutejt materja li ma kenitx fil-mansjoni tal-Kumitat Permanenti dwar l-Ambjent u l-Ippjanar tal-Iżvilupp. Allura ppermettuli li nirraġuna bil-mod ta’ once bitten, twice shy. Jekk l-Ispeaker jgħid li nistgħu niddiskutu din il-materja, m’għandix problema li niġu hawnhekk u niddiskutuha, imma mhux li minħabba dan l-għatx kollu, niġu li possibbilment ma nkunux qed nimxu mal-iStanding Orders li jirregolaw lill-Kamra. Once li jkun hemm il-konfort – u dan għal kulħadd, mhux għan-naħa tal-Gvern biss – li aħna qegħdin in order, allura mbagħad niddiskutu dak kollu li hemm bżonn.

ONOR. JOSÈ HERRERA: Jien għamilt domanda liċ-Chairman u ċ-Chairman ovvjament irrisponda kif deherlu li għandu jirrispondi, fis-sens li qal li jekk l-Ispeaker jiddeċiedi hekk ifisser li allura ma ssirx din l-investigazzjoni. Ma naħsibx li huwa eżatt hekk, u se nispjega għaliex. Jekk l-Ispeaker iwaqqaf l-investigazzjoni wara li jkun beda skrutinju parlamentari, ikunu nstemgħu xi xhieda u wħud min-nies ikunu rriżervaw il-pożizzjoni tagħhom biex jixhdu at a later stage jew ikun hemm bżonn li jiġu ċċarati ċerti affarijiet eċċ., il-fatt li inti bdejt proċess li huwa pubbliku – u hekk għandu jkun – imbagħad l-Ispeaker, tajjeb jew ħażin, jordna li m’hemmx kompetenza, allura jista’ jkun li jkun sar preġudizzju, kemm għan-naħa tal-Oppożizzjoni, għax forsi llum isiru domandi u dak li xtaqtu tiċċaraw ma jirnexxilkomx tiċċarawh u allura jidher li t-talba tagħkom kienet waħda frivola, u kemm għall-parti l-oħra li forsi għandha x’tiġġustifika u ma tkunx laħqet iġġustifikat għax il-proċess ikun ġie mwaqqaf. Jekk inti tibda skrutinju mbagħad ma tkomplihx, tista’ toħloq preġudizzju kemm fuq naħa u kemm fuq oħra. 

Quddiem il-qrati mhux dejjem ikun hemm sopra sessjoni, però r-regola hi li jekk, pereżempju,  ikollok ġuri, jew appell kriminali, whatever, u inti tagħmel talba għal sopra sessjoni, il-ġudikant li kontra l-proċess tiegħu tkun saret talba, jiddiklina, però jekk qed tagħmel it-talba quddiem min għamilt il-kawża, bħala regola kważi dejjem ikun hemm l-ordni tas-sopra sessjoni għax inkella l-kawża l-oħra tkun saret inutilment. U l-istess hawnhekk. Jekk jien tlabt lill-Ispeaker jagħti ruling fuq interpretazzjoni tal-iStanding Orders però nibqa’ għaddej – jista’ wieħed jikkritika li t-talba saret tard; fair enough, dik hija kritika in place, jew jista’ jkun hemm raġunijiet leġittimi għax saret f’dik il-ġurnata... Tajjeb jew ħażin hemm talba u ma naħsibx li din it-talba hija frivola għax hija dwar l-interpretazzjoni tal-iStandings Orders.  Jien nippreferi li minflok jittieħed vot biex jiġi deċiż jekk titħassarx l-aġenda jew le, ikun hemm bqil bejnietna dwar dan. Se nkun straight, jekk il-Kumitat għandu dritt jinvestiga, se jinvestiga, se jisma’ x-xhieda u se jinterpreta dak li ġara, u allura nippreferi li minflok ma titbiddel l-aġenda, ikun hemm qbil bejnietna biex isir differiment qasir. Jien ma nimmaġinax li l-Ispeaker se jdum żmien twil biex jagħti r-ruling għax kif għedna tajjeb, l-Ispeaker, ħobbu jew obogħdu, huwa magħruf għall-ispeditezza tiegħu. Allura naħseb li jista’ jkun hemm postponiment qasir, jew anke tmur sine die sakemm ikun hemm id-deċiżjoni tal-Ispeaker, biex tkun tista’ terġa’ tiġi riappuntata malli jingħata dan ir-ruling. Aħna  m’għandniex l-intenzjoni li nirrimandawha għal xi tliet xhur oħra, jew li titneħħa minn fuq l-aġenda mbagħad wieħed jerġa’ jinnegozja l-aġenda. Jiġifieri jekk niftiehmu bejnietna li jkun hemm postponiment, anke wieħed qasir, sakemm jingħata r-ruling, għalina tajjeb ukoll.

ONOR. CHRIS SAID: Bir-rispett kollu, Onor. Herrera, għalina l-kwestjoni ma teżistix. Jiġifieri l-kwestjoni ta’ interpretazzjoni ta’ standing orders u l-kwestjonijiet l-oħra kollha, fl-opinjoni tiegħi huma tfettiq, u dak li ssemma lbieraħ fis-7:00 p.m. x’ħin l-Oppożizzjoni lanqas biss setgħet tagħti l-pożizzjoni tagħha fuq ir-ruling li ntalab, għalina assolutament ma jeżistix.

ONOR. GLENN BEDINGFIELD: L-Oppożizzjoni setgħet toġġezzjona dak il-ħin imma ma kien hemm ħadd! Kien hemm żewġ Membri u ma tkellmux.

ONOR. CHRIS SAID: Għalina huwa ċar li dak li sar ilbieraħ fis-7:00 p.m. u dak li qed isir illum huwa strateġija ċara bi struzzjonijiet minn fuq biex din id-diskussjoni ma sseħħx, biex xhieda importanti ma jixhdux quddiem il-poplu Malti u jgħidu min ordna li jingħata dan il-kuntratt lill-eks ministru li kien għadu kif spiċċa u rriżenja minn ministru għat-turiżmu.  U allura għalina, bir-rispett kollu, din il-kwestjoni li intom qed tgħidu li hemm, dwar l-interpretazzjoni tal-iStanding Orders eċċ., ma teżistix għax aħna konvinti li t-talba taqa’ u tinkwadra taħt artiklu 120E tal-iStanding Orders u allura se nsostnu li llum id-diskussjoni tkompli. Issa jekk tridu tieħdu vot biex id-diskussjoni llum ma tkomplix, allura erfgħu r-responsabilità intom bil-vot tagħkom.

IĊ-CHAIRPERSON:  Iżjed rimarki?

ONOR. MICHAEL FALZON (Ministru għall-Familja, Drittijiet tat-Tfal u Solidarjetà Soċjali): Grazzi, Sur President. Jien se nipprova l-ewwel nett inkun prattiku u t-tieni nett noqgħod ‘il bogħod minn kummenti politiċi.  Ma naħsibx li dan huwa post fejn noqogħdu ngħaddu kummenti politiċi bħal “tirbaħ il-maġġoranza”.  Jekk hawn xi ħadd li jaf b’xi sistema iktar demokratika minn dik tal-maġġoranza, jgħidli. Jien żgur m’iniex se ngħid li m’iniex bżonn il-Parlament għax għandi ħamsa maġġoranza, kif kien hemm min qal. L-issue kollha hija li jew se noqogħdu nfettqu... Pereżempju, jien l-aġenda lbieraħ irċevejtha.  L-Onor. Beppe Fenech Adami qisu tefa’ dubju fuq l-istqarrija tal-Ministru għat-Turiżmu, qisna aktar noqogħdu fuq dak li jingħad f’gazzetta milli noqogħdu fuq stqarrija tal-Ministru!  Issa nistgħu mmorru lejn żewġ issues:  jew se nitolbu vot fuq jekk niddiskutux l-item u niddiskutuh wara li jkun hemm ir-ruling tal-Ispeaker, xi ħaġa li ġrat diversi drabi, jew inkella se nagħtu eżempju lil dawk li qed jarawna jew jisimgħuna u nistennew ir-ruling tal-Ispeaker li fl-aħħar mill-aħħar, bir-rispett kollu lejn il-ħabib tiegħi l-Onor. Chris Said, huwa hu li jiddeċiedi x’jgħidu l-Istanding Orders. Dan huwa kumitat parlamentari, jiġifieri xorta waħda għandna obbligu li nimxu mad-direzzjoni tal-Ispeaker.  Aħna, minn din in-naħa disposti li niltaqgħu anytime wara li jingħata r-ruling u jekk l-Ispeaker jgħid iva, m’għandniex problema niddiskutu l-item.  U jekk l-Ispeaker jgħid mod ieħor hemm fora oħra fejn jista’ jiġi diskuss, kif tgħallmuni għax hawn min għandu iktar esperjenza parlamentari minni.  Il-punt li nixtiequ nwasslu aħna huwa li minflok ma noqogħdu nagħmlu battibekki politiċi li faċli tagħmilhom u forsi min jisimgħek jgħid “Ara kemm hu “hekk” jew “hekk””, nagħmlu undertaking li appena jingħata r-ruling mill-Ispeaker, l-Onor. Beppe Fenech Adami, bħala Chair, ilaqqa’ dan il-Kumitat u niddiskutu mhux dan l-agreement biss, imma kwalunkwe agreement ieħor li ssir talba dwaru. Aħna ma rridux nostakolaw imma rridu nkunu ċerti x’aħna ngħidu; issa nistgħu jew niftiehmu u ngħidu li l-għada tar-ruling, ikun meta jkun, anke jekk ikun illejla fl-4:00 p.m., niltaqgħu, jew inkella niġu fil-pożizzjoni li noqogħdu nieħdu l-vot.  Dik hija l-key issue u inutli noqogħdu nduru fil-legaliżmi.  Tafu kemm nistgħu noqogħdu nduru fil-legaliżmu għax tliet kwarti minna hawnhekk avukati.

ONOR. CHRIS SAID:  Però aħna politiċi wkoll u għalhekk għandna nagħmlu l-argumenti politiċi.  

ONOR. MICHAEL FALZON:  Bil-qalb kollha.

ONOR. CHRIS SAID:  Imma meta ma jaqbillekx tagħmel l-arugment politiku tgħid ma nagħmlux l-argument politiku, għax tgħidx kemm kellna okkażjonijiet hawnhekk fejn...

ONOR. MICHAEL FALZON:  Tajjeb, mela meta  jaqblilna noqogħdu mar-regoli – hux hekk qed tgħid? – u meta ma jaqblilniex nużaw l-argument politiku!  M’għandix xi nżid, dik hija l-pożizzjoni tagħna.

ONOR. CHRIS SAID:  Mhux hekk qed ngħid, anzi qed ngħid li hawnhekk aħna politiċi u rridu nagħmlu l-argument politiku fid-dawl ta’ dak li jipprovdu l-Istanding Orders u kif jimxi dan il-Kumitat.

ONOR. MICHAEL FALZON:  Imma min se jiddeċiedi fuq l-Istanding Orders? Inti?  Jien?  Min minna?

ONOR. CHRIS SAID:  L-argument tagħna huwa li l-kwestjoni li nħolqot min-naħa tagħkom ma teżistix għax l-Istanding Order jgħid ċar x’inhuma l-kompetenzi ta’ dan il-Kumitat.

ONOR. MICHAEL FALZON:  Imma kif tista’ tiddeċidih inti dan?  Kif tista’ inti tiddeċiedi fuq ir-regoli tal-klabb li inti membru tiegħu?  Mela l-membru jiddetta?

ONOR. CHRIS SAID:  Jekk inti ma tridx li llum tkompli l-laqgħa itlob vot u nieħdu vot, imma mbagħad hemm barra jkun jaf kulħadd min żamm li l-laqgħa ma tkomplix illum, u li ma jibdewx jinstemgħu...  

ONOR. GLENN BEDINGFIELD:  Nitolbu vot.

ONOR. CHRIS SAID:  Itlob vot!

IĊ-CHAIRPERSON:  Hawn xi kummenti oħra?

ONOR. GLENN BEDINGFIELD:  Kemm nitolbu vot sakemm jingħata r-ruling.

IĊ-CHAIRPERSON:  Jien għall-korrettezza rrid ngħid li l-Onor. Michael Falzon irċeva l-aġenda lbieraħ għax mhuwiex Membru permanenti f’dan il-Kumitat – fil-fatt qed jattendi bħala sostitut għall-Onor. Clayton Bartolo u fil-mument li ġie nominat bħala sostitut ġie nnotifikat bl-aġenda – però l-Onor. Clayton Bartolo, li huwa Membru permanenti ta’ dan il-Kumitat, ilu jaf bl-aġenda minn nhar il-Ġimgħa li għaddiet.  Irrid ngħid ukoll li meta saru s-sostituzzjonijiet – u llum għandna żewġ sostituzzjonijiet, ċioè tal-Onor. Farrugia Portelli u tal-Onor. Bartolo – fl-ebda mument ma nġibdet l-attenzjoni li kien hemm xi problema bl-item fuq l-aġenda.  Irrid ngħid ukoll li l-Onor. Herrera qal li jista’ jkun hemm diversi fora oħra fejn jista’ jiġi diskuss il-kuntratt tal-Onor. Konrad Mizzi u semma l-Plenarja.  Id-differenza bejn dan il-Kumitat u l-Plenarja hija sempliċi; li quddiem il-Plenarja qatt ma jista’ jkollok xhieda.  Aħna m’għandniex is-sistema li tista’ ttella’ lil xi ħadd jixhed quddiem il-Plenarja u t-tajjeb ta’ dan il-Kumitat huwa proprju dan, li huwa kumitat li jista’ jtella’ x-xhieda.  U allura s-suġġeriment li mmorru ġo forum ieħor, li meta tisimgħu tgħid “hi kemm hu aħjar, minflok immorru quddiem dan il-Kumitat immorru quddiem il-Parlament kollu”, il-con tiegħu, li huwa con kbir, huwa li ma jistax jitla’ jixhed, pereżempju, is-Sur Johann Buttigieg li huwa skedat biex jixhed illum, u lanqas jistgħu jitilgħu jixhdu l-uffiċjali kollha fl-MTA, u kwalunkwe xhud ieħor, għax m’hemmx is-sistema ta’ taħrik ta’ xhieda.  Jien naħseb li d-diskussjoni hija eżawrita, il-pożizzjoni tiegħi hija ċara, s’issa m’għandi ebda ordni mingħand l-Ispeaker biex ma nipproċedix bit-talba li saret mill-Kap tal-Oppożizzjoni u mill-Onor. Robert Arrigo, u għalhekk, sakemm ma ssirx xi talba oħra min-naħa tal-Membri tal-Gvern jien se nitlob li nsejħu l-ewwel xhud li huwa s-Sur Johann Buttigieg.

ONOR. GLENN BEDINGFIELD:  Aħna qed nitolbu li jittieħed vot.

IĊ-CHAIRPERSON:  Onor. Bedingfield, fuq xiex qed jintalab il-vot?

ONOR. GLENN BEDINGFIELD:  Qed nitolbu vot biex din l-aġenda ma tkunx diskussa sakemm jingħata r-ruling mill-Ispeaker.

IĊ-CHAIRPERSON:  Allura se npoġġi din il-materja għall-vot.  Dawk li huwa favur il-proposta tal-Onor. Glenn Bedingfield biex din id-diskussjoni ma tibdiex illum?  (Onor. Membri:  Aye) Dawk kontra?  (Onor. Membri:  No).  Carried.

Il-Mozzjoni għaddiet.

IĊ-CHAIRPERSON:  In-natura ta’ dan il-Kumitat hija li l-Gvern għandu maġġornaza u allura, in theory, kull darba li niġu quddiem dan il-Kumitat jistgħu jitolbu vot u jimblukkawna, nistgħu nkunu qegħdin niddiskutu l-ħamiem jew it-tuffieħ.  Jekk dik hija l-attitudni, li tuża l-maġġoranza biex twaqqaf diskussjoni, so be it, però mbagħad jiġġudika min għandu jiġġudika.

F’dawn iċ-ċirkostanzi l-Kumitat ma jistax ikompli u għalhekk qed jiġi aġġornat għal ġurnata oħra li trid tiġi komunikata aktar tard.

ONOR. JOSÈ HERRERA:  Mr Chairman, xtaqt nagħmel parentesi minħabba l-kummenti politiċi li deherlek li kellek tagħmel, kif għandek kull dritt tagħmel.  Aħna qegħdin nagħmluha ċara, u għamiltha ċara anke mal-kollegi tiegħi, li aħna ma vvutajniex biex din l-issue ma tiġix dibattuta, imma vvutajna biss biex ma tiġix diskussa qabel ma jkun hemm ir-ruling tal-Ispeaker.  Jiġifieri  ma tlabniex li tinbidel l-aġenda.

ONOR. KAROL AQUILINA:  Jista’ l-Onor. Bedingfield jiddikjara jekk dik li talab hijiex mozzjoni għall-aġġornament tal-Kumitat jew le?

ONOR. GLENN BEDINGFIELD:  Il-vot ittieħed.

ONOR. KAROL AQUILINA:  Biex jaġġorna l-Kumitat għal wara li jingħata ruling?

ONOR. GLENN BEDINGFIELD:  Il-vot li tlabna aħna huwa biex din id-diskussjoni ma ssirx sakemm jingħata r-ruling tal-Ispeaker.

ONOR. KAROL AQUILINA:  Jiġifieri biex jaġġorna l-Kumitat.

ONOR. GLENN BEDINGFIELD:  Jaġġorna l-Kumitat iċ-Chairman mhux aħna!

ONOR. KAROL AQUILINA:  Ma tafx li tista’ tagħmel mozzjoni biex taġġorna l-Kumitat?

[bookmark: _GoBack]ONOR. GLENN BEDINGFIELD:  Imma aħna tlabna, u ttieħed vot, biex din il-materja li kellna għad-diskussjoni ma tkunx diskussa sakemm ikun hemm ir-ruling tal-Ispeaker.

ONOR. KAROL AQUILINA:  Jiġifieri l-Kumitat qed jaġġorna għal wara li jingħata r-ruling tal-Ispeaker biex nirregolaw ruħna.  Qed naqblu.  Tajjeb.

IĊ-CHAIRPERSON:  Il-Kumitat huwa aġġornat.

Fit-3:21 p.m. il-Kumitat aġġorna. 
tista’ tibni skont l-età tiegħek. Kif diġà għedt, bil-mod kif inbniet bħalissa t-tfal huma protetti ħafna. Żgur li l-promotion tal-kitba hija hemmhekk u l-promotion tal-literacy f’forma ta’ kitba huwa b’saħħtu ħafna, jiġifieri dak il-bilanċ aħna konxji minnu u qegħdin naħdmu ħafna għalih. 

IĊ-CHAIRPERSON: Ma jidhirx li hawn aktar mistoqsijiet għalhekk, Sur Cachia, nirringrazzjak u nitolbok tirtira mill-Kamra. 

In-naħa tal-Gvern qed tiddikjara li m’għandhiex iktar xiehda li tixtieq tisma’ dwar dan il-każ. Jien se nitkellem mar-rappreżentanti tal-Oppożizzjoni biex nara jekk hemmx xi xiehda li jixtiequ jisimgħu f’dan il-każ.  Għalhekk naġġorna l-Kumitat għal data u b’aġenda li jiġu mħabbra iktar tard. 

Fit-3:37 p.m. il-Kumitat aġġorna.

